
(ᓚᐃᑦᓯᑑᓐ) 
 
ᒥᔅᑕ ᓚᐃᑦᓯᑑᓐ: ᖁᔭᓐᓇᒦᒃ, ᐅᖃᖅᑎᑦᑎᔨ. ᐊᐱᕆᔪᒪᓕᕐᒥᔭᕋ ᒥᓂᔅᑕ ᑲᒪᒋᔭᒃᓴᓕᒃ ᓄᓇᕗᒻᒥ ᓯᓚᑦᑐᖅᓴᕐᕕᖕᒥᒃ.  
 
ᐅᖃᓚᐅᖅᑕᕋ, ᑐᑭᓯᓇᖅᓯᖕᒪᑦ ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᑦ ᐊᒥᓱᐊᓗᖕᓂ ᓄᓇᕗᒥᐅᓂᒃ ᐊᒃᑐᐃᓯᒪᓕᕐᒪᑦ 
ᐃᓱᒫᓘᑎᖃᖅᐳᖓᓗ ᓄᓇᕗᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑏᑦ ᐅᐸᒃᑕᐅᖅᑳᓲᑦ ᑐᓴᐅᒪᙱᓗᐊᑐᐃᓐᓇᕆᐊᖃᕐᒪᑕ 
ᐊᒃᑐᐃᔾᔪᑕᐅᓲᓂᒃ ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᓂᒃ. ᐊᐱᕆᔪᒪᔭᒃᑲ ᓄᓇᕗᒻᒥ ᓯᓚᑦᑐᖅᓴᕐᕕᖕᒥᐅᑦ 
ᓇᓗᓇᐃᖅᓯᓯᒪᖕᒪᖔᑕ ᓄᓇᕗᒻᒥ ᓯᕗᓂᒃᓴᒥ ᐱᓕᕆᔨᒻᒪᕆᑦ ᑐᓴᐅᒪᑎᑕᐅᒐᓗᐊᕐᒪᖔᑕ ᐃᒥᐊᓗᖕᒧᑦ 
ᐃᔅᓴᒃᑕᐅᓯᒪᔪᓂᒃ.  
 
ᐊᐱᖅᑯᑎᒃᑲ ᑐᑭᓯᓇᖅᑐᑦ ᓇᓗᓇᐃᖅᑕᐅᖁᕙᒃᑲᓗ Hansard−ᒧᑦ ᑎᑎᕋᖅᑕᐅᖃᓯᐅᔾᔭᐅᖁᓪᓗᒋᑦ 
ᐅᖃᓕᒫᖅᑕᐅᕌᓂᖕᓂᖏᓐᓂᒃ.  
 
ᐊᐱᕆᔪᒪᖕᒥᔪᖓ ᓄᓇᕗᒻᒥ ᓯᓚᑦᑐᖅᓴᕐᕕᒃ ᐅᑯᓂᖓ ᐱᓕᕆᓯᒪᖕᒪᖔᑕ: 
 
1. ᐃᓚᐅᔭᕆᐊᖃᓚᐅᖅᓯᒪᖕᒪᖔᑕ ᐃᓕᓐᓂᐊᖅᑎᑦ ᖃᐅᔨᒪᔭᕆᐊᖃᖅᑕᖏᓐᓂᒃ ᓇᓗᓇᐃᖅᑕᐅᓯᒪᔪᓂᒃ 

ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᓂᒃ; ᐊᒻᒪ 
 



ᐱᒻᒪᕆᐅᖕᒪᑦ ᐅᖃᐅᓯᕆᒋᐊᒃᓴᖅ ᓄᓇᕗᒻᒥ ᓯᓚᑦᑐᖅᓴᕐᕕᒃ ᐃᓕᓐᓂᐊᕐᕕᐅᔭᕆᐊᖃᕐᓂᖓᓂᒃ.  
ᑕᐃᒪᐃᓐᓂᖓᓄᑦ, ᓄᓇᕗᒻᒥ ᓯᓚᑦᑐᖅᓴᕐᕕᖕᒥ ᐃᖅᑲᓇᐃᔭᖅᑎᑦ ᑐᒃᓯᕋᕆᐊᖃᙱᑦᑐᑦ 
ᑲᑎᖅᓱᐃᔭᕆᐊᖃᙱᑦᑐᓪᓗ ᐃᓄᖕᒨᖓᔪᓂᒃ ᑐᑭᓯᒋᐊᒐᒃᓴᓂᒃ ᐃᓕᓐᓂᐊᖅᑎᓄᑦ ᐃᓕᓐᓂᐊᖃᑕᐅᔪᓄᑦ 
ᓯᓚᑦᑐᖅᓴᕐᕕᖕᒥ.   
 
ᑭᓯᐊᓂ, ᓄᓇᕗᒻᒥ ᓯᓚᑦᑐᖅᓴᕐᕕᒃ ᐊᑐᐃᓐᓇᕈᖅᑎᑦᑎᓲᖑᕗᑦ ᑲᑎᖅᓱᖅᓯᒪᔪᓂᒃ ᐃᓕᓐᓂᐊᖅᑎᓄᑦ ᐃᑲᔫᑎᒃᓴᓂᒃ 
ᖃᐅᔨᒪᔾᔪᑎᒃᓴᓂᒃ ᓄᓇᕗᒻᒥ ᓯᓚᑦᑐᖅᓴᕐᕕᖕᒥ ᐃᓕᓐᓂᐊᖅᑎᑦ ᐃᑲᔫᑎᒃᓴᓂᒃ ᐊᑐᐃᓐᓇᕈᕐᕕᐅᓯᒪᖕᒪᖔᑕ 
ᐃᓕᑦᑕᕆᐊᖃᖅᑕᖏᓐᓂᒃ.  ᐃᓚᓕᐅᔾᔭᐅᓪᓗᑎᒃ ᐃᓐᓇᐃᑦ ᐊᐃᓯᒪᔪᑦ ᓯᕗᓪᓕᖅᐹᒥ ᐱᓕᕆᐊᖑᓪᓗᓂ, 
ᐃᓅᓯᓕᕆᔩᑦ ᐃᑲᔪᖅᓱᐃᓪᓗᑎᒃ ᐃᓕᓐᓂᐊᖅᑎᓂᒃ ᖃᓄᐃᓕᐅᕈᓘᔭᕐᓂᒃᑯᑦ, ᐃᓕᓐᓂᐊᕐᕕᖕᒥᓪᓗ 
ᐃᑲᔪᖅᑐᐃᔨᑕᖃᖅᖢᓂ ᓲᕐᓗ ᐃᓕᓴᐃᔨᓂᒃ.  
 
ᑖᒃᑯᓄᖓ ᐱᔨᑦᑎᕋᐅᑎᓄᑦ ᑐᕌᒐᕆᔭᐅᔪᖅ ᖃᐅᔨᓴᖅᑕᐅᒋᐊᖃᙱᖦᖢᑎᒃ ᐃᓄᐃᑦ ᖃᓄᐃᙱᑦᑎᐊᕈᓯᖏᑦ 
ᑕᒪᐃᓐᓄᑦ ᐃᓕᓐᓂᐊᖅᑎᓕᒫᓄᑦ, ᐃᒪᓐᓇᖔᖅ ᐊᑐᓂ ᐃᓕᓐᓂᐊᖅᑎᑦ ᓇᖕᒥᓂᖅ ᓇᓗᓇᐃᖅᓯᔪᓐᓇᕐᓗᑎᒃ ᑭᓱᓂᒃ 
ᐃᑲᔪᖅᑐᐃᔾᔪᑎᒃᓴᓂᒃ ᒪᓂᒻᒪᐃᕝᕕᐅᒋᐊᖃᕐᒪᖔᑕ ᐊᓂᒍᐃᓐᓂᐊᖅᐸᑕ ᓯᓚᑦᑐᖅᓴᕐᕕᖕᒥ ᐃᓕᓐᓂᐊᖅᑎᓪᓗᒋᑦ. 
 
2. ᐃᓕᓴᐃᔩᑦ ᐃᓕᓐᓂᐊᖅᑎᑕᐅᓯᒪᒃᐸᑕ ᖃᓄᐃᓕᐅᕆᐊᖃᕐᓂᕐᒥᒃ ᐊᔾᔨᒌᙱᑦᑐᓂᒃ 

ᐃᓕᓐᓂᐊᖅᑕᐅᔭᕆᐊᓕᖕᓂᒃ ᐃᓕᓐᓂᐊᖅᑎᓄᑦ ᖃᐅᔨᔭᐅᓯᒪᔪᓄᑦ ᑲᖐᒋᔭᐅᔪᓄᓪᓘᓐᓃᑦ ᐃᒥᐊᓗᖕᒧᑦ 
ᐃᔅᓴᒃᑕᐅᓯᒪᔪᓄᑦ 

 
ᓄᓇᕗᒻᒥ ᓯᓚᑦᑐᖅᓴᕐᕕᖕᒥ ᐃᓕᓴᐃᔨᑦ ᐃᓕᓐᓂᐊᖅᑎᑕᐅᕌᓂᒃᓯᒪᙱᒃᑲᓗᐊᖅᑎᓪᓗᒋᑦ ᐃᒥᐊᓗᖕᒧᑦ 
ᐃᔅᓴᒃᑕᐅᓯᒪᔪᑦ ᐱᔾᔪᑎᒋᓪᓗᒋᑦ, ᑐᑭᓯᓇᖅᑐᖅ ᓯᓚᑦᑐᖅᓴᕐᕕᖕᒥ ᐃᓕᓐᓂᐊᖅᑎᑦ 
ᐃᑲᔪᖅᑕᐅᑐᐃᓐᓇᕆᐊᖃᕐᓂᖏᓐᓂᒃ ᐃᓕᓐᓂᐊᖅᑕᖏᑦ ᐱᔾᔪᑕᐅᓗᑎᒃ ᑖᒃᑯᐊᓗ ᐃᓕᓐᓂᐊᖅᑕᐅᔪᑦ ᐃᓄᖕᓄᑦ 
ᑐᙵᕕᖃᕆᐊᖃᖅᖢᑎᒃ ᐃᓕᓐᓂᐊᖅᑎ ᐃᓕᑦᑐᐃᑦᑑᒃᐸᑦ.  ᑲᒪᒋᔭᒃᓴᕆᔭᐅᖕᒪᑦ ᑕᒪᐃᓐᓄᑦ 
ᐃᓕᓐᓂᐊᖅᑕᐅᔪᒃᓴᓄᑦ ᐃᓕᓴᐃᔨᑦ ᐅᕝᕙᓘᓐᓃᑦ ᐱᓕᕆᐊᒃᓴᓄᑦ ᑲᑎᒪᑎᑦᑎᔨᑦ ᐃᓱᒪᓕᐅᕈᑎᒋᔪᓐᓇᕐᓗᓂᒋᑦ 
ᐃᓕᓐᓂᐊᖅᑕᐅᔪᒃᓴᑦ ᒪᓕᒡᓗᒋᑦ ᐃᓕᑦᑐᐃᑦᑑᒑᖓᑕ ᐃᓕᓐᓂᐊᖅᑎᑦ.  
 
ᐱᓕᕆᐊᒃᓴᕆᔭᐅᔪᖅ ᓄᓇᕗᒻᒥ ᓯᓚᑦᑐᖅᓴᕐᕕᖕᒥ ᐅᖃᖅᓯᒪᖕᒪᑦ ᐱᓕᕆᐊᒃᓴᖃᕐᓂᖏᓐᓂᒃ 
"ᐃᓕᓐᓂᐊᖅᑎᑦᑎᐊᕆᐊᖃᖅᖢᑎᒃ ᐃᓐᓇᕐᓄᑦ ᐃᓕᓐᓂᐊᖅᑕᐅᔪᒃᓴᓂᒃ ᐅᖃᓪᓚᒃᑐᖃᕐᓗᓂ 
ᐱᓕᕆᔨᐅᖃᑎᒋᔭᐅᔪᓂᒃ ᐅᑭᐅᖅᑕᖅᑐᓕᒫᒥ ᑲᓇᑕᒥ. 
 
3. ᓄᓇᕗᒻᒥ ᓯᓚᑦᑐᖅᓴᕐᕕᒃ ᖃᐅᔨᓇᓱᓚᐅᖅᐳᑦ ᐅᖃᐅᓯᐅᔪᓂᒃ ᐱᓕᕆᔨᐅᖃᑕᐅᔪᓂᒃ ᐅᑭᐅᖅᑕᖅᑐᓕᒫᒥ 

ᑲᓇᑕᒥ ᓴᖅᑭᖃᑦᑕᖅᑐᓂᒃ ᐃᒥᐊᓗᖕᒧᑦ ᐃᔅᓴᒃᑕᐅᓂᑯᓂᒃ? 
ᐊᒃᓱᕉᑕᐅᔪᖅ ᓄᓇᕗᒻᒥ ᖃᔅᓯᑲᓪᓚᑦ ᐃᓄᐃᑦ ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᑦ ᐊᓯᖏᓐᓂᒡᓗ ᐃᓕᑦᑐᐃᑦᑐᖁᑎᓖᑦ 
ᖃᐅᔨᓴᖅᑕᐅᓲᖑᙱᒻᒪᑕ ᖃᐅᔨᓴᕈᑎᒃᓴᖃᑦᑎᐊᙱᓗᐊᒧᑦ. ᑕᐃᒪᐃᒃᑲᓗᐊᖅᑎᓪᓗᒍ, ᓄᓇᕗᒻᒥ 
ᓯᓚᑦᑐᖅᓴᕐᕕᖕᒥ ᐃᓕᓴᐃᔨᑦ ᓇᓗᓇᐃᖅᓯᓲᖑᕗᑦ ᐃᓕᓐᓂᐊᖅᑎᓂᒃ ᐃᑲᔪᖅᑕᐅᓂᖅᓴᐅᒋᐊᖃᖅᑐᓂᒃ 
ᐃᑲᔪᒃᑲᓐᓂᕐᓗᒋᓪᓗ ᐃᓕᓐᓂᐊᖃᑕᐅᑎᓪᓗᒋᑦ.   
 
ᓄᓇᕗᒻᒥ ᓯᓚᑦᑐᖅᓴᕐᕕᒃ ᐅᖃᖃᑎᖃᖅᓯᒪᓕᖅᑐᑦ ᐃᓕᓐᓂᐊᖅᑎᓄᑦ ᐱᔨᑦᑎᕋᖅᑎᒃᑯᓐᓂ Dalhousie 
ᓯᓚᑦᑐᖅᓴᕐᕕᒡᔪᐊᕐᒥ, ᓯᓚᑦᑐᖅᓴᕐᕕᖕᒥ ᐱᓕᕆᔨᐅᖃᑎᖏᑦ ᐃᓕᓐᓂᐊᖅᑎᑦᑎᔾᔪᑎᓄᑦ ᐱᔭᕇᖅᓯᔾᔪᓯᐊᖅ ᓯᕗᓪᓕᖅ 
ᐃᓗᐊᖅᓴᐃᔨᙳᕆᐅᖅᓴᔪᑦ ᐅᑭᐅᖅᑕᖅᑐᒥ ᐃᓕᓐᓂᐊᖅᑕᐅᔪᓄᑦ, ᐅᖃᓪᓚᐅᔾᔭᐅᔾᔪᑎᒃᓴᑦ ᐊᒻᒪ ᐃᑲᔫᑎᒃᓴᑦ.  
ᓄᓇᕗᒻᒥ ᓯᓚᑦᑐᖅᓴᕐᕕᒃ ᑲᑎᖅᓱᐃᙱᒃᑲᓗᐊᑎᓪᓗᒋᑦ ᐃᓕᓐᓂᐊᖅᑎᓄᑦ ᐃᓄᖕᒨᖓᔪᓂᒃ ᑐᑭᓯᒋᐊᒐᒃᓴᓂᒃ, 



ᑖᒃᑯᐊ ᑐᓴᕋᓱᖕᓂᐅᔪᑦ Dalhousie ᓯᓚᑦᑐᖅᓴᕐᕕᒡᔪᐊᖅ ᐊᑐᐃᓐᓇᕈᖅᑎᑦᑎᓯᒪᔪᑦ ᓯᓚᑦᑐᖅᓴᕐᕕᖕᒥ 
ᐃᓕᓐᓂᐊᖅᑎᑦᑎᔨᓄᑦ ᐃᓕᓐᓂᐊᖅᑕᐅᔪᒃᓴᓂᒃ ᖃᓄᐃᓕᐅᕈᑎᖃᕈᒪᔪᓂᒃ ᐊᑑᑎᖃᖅᑐᓂᒃ ᐃᑲᔪᖅᓱᐃᓂᕐᒧᑦ 
ᐃᓕᓐᓂᐊᖅᑎᓄᑦ ᐊᓂᒍᖅᑕᐅᕙᓪᓕᐊᔪᓂᒃ ᖃᐅᔨᓴᖅᑕᐅᖃᑦᑕᙱᒃᑲᓗᐊᖅᐸᑕ.   
 
ᐊᒻᒪ ᓱᓕ, ᓄᓇᕗᒻᒥ ᓯᓚᑦᑐᖅᓴᕐᕕᒃ ᐱᐅᔪᒥᒃ ᐱᓕᕆᖃᑎᒌᒍᓯᖃᕋᓗᐊᖅᖢᑎᒃ ᐱᕈᖃᑎᒌᑦ ᐃᓕᓐᓂᐊᕐᕕᖕᒥ 
ᑕᒪᐃᓐᓂᒃ ᑎᓴᒪᓂᒃ ᐃᓕᓐᓂᐊᖅᑕᐅᔪᒃᓴᓂᒃ ᓇᓗᓇᐃᖅᑕᐅᓯᒪᔪᑦ ᐊᑖᓂ ᐱᓕᕆᖃᑎᒋᔭᐅᓯᒪᓪᓗᑎᒃ 
ᐅᕝᕙᓘᓐᓃᑦ ᐃᓕᓐᓂᐊᖅᑎᑦᑎᓯᒪᓪᓗᑎᒃ ᐱᕈᖃᑎᒌᒃᑯᓐᓂ ᐃᓕᓐᓂᐊᖅᑎᑦᑎᔨᓂᒃ. 
 
ᐃᓱᒪᒋᓪᓗᒋᑦ ᖃᔅᓯᑲᓪᓚᑦ ᐃᖅᑲᓇᐃᔭᖅᑎᑦ ᐅᐸᒃᑕᐅᖅᑳᓲᑦ ᑐᓴᐅᒪᑎᑕᐅᑦᑎᐊᙱᑐᐃᓐᓇᕆᐊᖃᕐᓂᖏᑦ 
ᐊᒃᑐᐃᔾᔪᑕᐅᓲᓂᒃ ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᓂᒃ, ᖃᐅᔨᔪᒪᔪᖓ ᓄᓇᕗᒻᒥ ᓯᓚᑦᑐᖅᓴᕐᕕᒃ 
ᐃᓚᓕᐅᔾᔨᓯᒪᖕᒪᖔᑕ ᓴᖅᑭᓲᓂᒃ ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᓄᑦ ᐃᓕᓐᓂᐊᖅᑕᐅᔪᒃᓴᓄᑦ ᐅᑯᓇᓂ 
ᐃᓕᓐᓂᐊᖅᑕᐅᔪᒃᓴᓂᒃ ᐊᒻᒪ, ᑕᐃᒪᓐᓇᐅᒃᐸᑦ, ᖃᓄᖅ ᐃᓕᓐᓂᐊᖅᑕᐅᑎᒋᕙᑦ:  
 
a. ᓄᓇᕗᒻᒥ ᐃᓕᓴᐃᔩᑦ ᐃᓕᓐᓂᐊᖅᑐᑦ ᐃᓕᓐᓂᐊᖅᑕᒥᓄᑦ ᓇᓗᓇᐃᒃᑯᑕᖅᑖᖅᓯᒪᔪᑦ 
 
ᐱᕐᔪᐊᖑᑎᓪᓗᒍ ᐃᓕᓴᐃᔨᙳᑐᐃᓐᓇᕆᐊᓕᖕᓄᑦ ᑐᑭᓯᓂᐊᕐᓗᒋᑦ ᖃᓄᐃᓕᖓᓂᖏᑦ ᐊᒻᒪ 
ᐊᔪᕐᓇᕈᑕᐅᑐᐃᓐᓇᕆᐊᓖᑦ ᖃᐅᔨᔭᐅᖃᑦᑕᕋᔭᖅᑐᑦ ᐃᓕᓐᓂᐊᕐᕕᐊᕈᓯᕐᒥ, ᓄᓇᕗᒻᒥ ᐃᓕᓴᐃᔨᒃᓴᑦ 
ᐃᓕᓐᓂᐊᖅᑎᑦ ᐃᓚᓕᐅᔾᔨᖃᑦᑕᖅᐳᑦ ᑐᑭᓯᒋᐊᒐᒃᓴᓂᒃ ᐱᔾᔪᑎᓕᖕᓂᒃ ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᓂᒃ 
ᐃᓕᓐᓂᐊᖅᑐᓕᕆᔾᔪᑎᓂᒃ ᐃᓕᓐᓂᐊᖅᑕᐅᓲᑦ ᓄᓇᕗᒻᒥ ᐃᓕᓴᐃᔨᒃᓴᓄᑦ ᐃᓕᓐᓂᐊᖅᑐᓄᑦ.   ᐃᓚᖏᑦ 
ᐆᒃᑑᑎᑦ ᑖᒃᑯᓄᖓ ᐃᓕᓐᓂᐊᖅᑕᐅᓲᓄᑦ ᓄᑕᖅᑲᑦ ᐱᕈᖅᐸᓪᓕᐊᓂᖏᑦ ᐅᕝᕙᓘᓐᓃᑦ ᐃᓕᓐᓂᐊᖅᑎᑦ 
ᐊᔪᙱᑦᑎᐊᖅᑐᓄᑦ. 
 
ᐊᒻᒪ ᓱᓕ, ᓄᓇᕗᒻᒥ ᓯᓚᑦᑐᖅᓴᕐᕕᖕᒥ ᐃᓕᓐᓂᐊᕐᕕᒃ ᖃᐅᔨᒋᐊᖅᓯᒪᓕᖅᑐᑦ ᐱᕈᖃᑎᒌᑦ ᐃᓕᓐᓂᕐᕕᖕᒧᑦ 
ᑐᙵᓱᒃᑎᑦᑎᓯᒪᓕᖅᖢᑎᒡᓗ ᐱᕈᖃᑎᒌᒃᑯᓐᓄᑦ ᑭᒡᒐᖅᑐᐃᔨᓂᒃ ᓴᖅᑭᑦᑎᖁᓪᓗᒋᑦ ᐱᔾᔪᑕᐅᓗᑎᒃ ᐃᒥᐊᓗᖕᒧᑦ 
ᐃᔅᓴᒃᑕᐅᓯᒪᔪᑦ ᓄᓇᕗᒻᒥ ᐃᓕᓴᐃᔨᒃᓴᓄᑦ ᐃᓕᓐᓂᐊᖅᑎᓄᑦ ᐃᓱᒪᓕᕆᓂᕐᒥ ᐃᓕᓐᓂᐊᖅᑕᐅᔪᓂᒃ.  
 
b. ᐃᓕᓐᓂᐊᕆᐅᖅᓴᔪᓕᕆᓂᕐᒧᑦ ᐃᓕᓐᓂᐊᖅᑎᑦᑎᔪᓐᓇᐅᑎ 
 
ᓄᓇᕗᒻᒥ ᐃᓕᓴᐃᔨᒃᓴᓄᑦ ᐃᓕᓐᓂᐊᖅᑕᐅᔪᑦ ᐊᔾᔨᐸᓗᒋᓪᓗᓂᐅᒃ, ᐃᓕᓐᓂᐊᕆᐅᖅᓴᔪᓕᕆᓂᕐᒧᑦ 
ᐃᓕᓐᓂᐊᖅᑎᑦᑎᔪᓐᓇᐅᑎᑖᕋᓱᒃᑐᑦ ᐃᓚᓕᐅᔾᔨᓯᒪᖃᑦᑕᕐᓂᐊᖅᐳᑦ ᑐᑭᓯᒋᐊᒐᒃᓴᓂᒃ ᐱᔾᔪᑎᓕᖕᓂᒃ 
ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᓂᒃ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ, ᐊᑦᑕᕐᓇᖅᑕᐃᓕᓂᕐᒧᑦ, ᐊᒻᒪ 
ᓂᕿᑦᑎᐊᕙᓕᕆᓂᕐᒧᑦ. ᐃᓕᓐᓂᐊᕆᐅᖅᓴᔪᓕᕆᓂᕐᒧᑦ ᐃᓕᓐᓂᐊᖅᑎᑦᑎᔪᓐᓇᐅᑎᑖᕋᓱᒃᑐᑦ, 
ᑐᑭᒧᐊᒃᑎᑦᑎᔨᒻᒪᕆᒃ ᐱᕈᖃᑎᒌᑦ ᐃᓕᓐᓂᐊᕐᕕᖕᒥ ᖃᐃᖁᔭᐅᓯᒪᓪᓗᓂ ᐅᖃᓪᓚᒋᐊᖅᑐᖃᑦᑕᖅᓯᒪᕗᖅ 
ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᑦ ᐅᖃᐅᓯᕆᕙᒃᖢᓂᒋᑦ ᐅᑭᐅᓄᑦ ᐱᖓᓱᓄᑦ.  
 
c. ᐅᑭᐅᖅᑕᖅᑐᒥ ᐃᓗᐊᖅᓴᐃᔨᙳᕆᐅᖅᓴᔪᑦ ᖃᐅᔨᓴᖅᑐᓕᕆᓂᖅ 
 
ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᑦ ᐊᓯᖏᓐᓄᓪᓗ ᐃᓕᑦᑐᐃᑐᖃᓕᕈᑕᐅᓲᓄᑦ ᐃᓚᓕᐅᔾᔭᐅᖃᑦᑕᖅᐳᑦ 
ᐃᓕᓐᓂᐊᖅᑕᐅᔪᒃᓴᕈᓘᔭᓄᑦ ᐅᑭᐅᖅᑕᖅᑐᒥ ᐃᓗᐊᖅᓴᐃᔨᙳᕆᐅᖅᓴᔪᓄᑦ ᐱᓕᕆᖃᑎᒋᔭᐅᓪᓗᑎᒃ 
Dalhousie ᓯᓚᑦᑐᖅᓴᕐᕕᒡᔪᐊᕐᒥᐅᑦ. 
 



ᓯᕗᓪᓕᕐᒥ ᐅᑭᐅᕐᒥ, ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᑦ ᐃᓗᓕᖅᑕᕆᔭᐅᕗᖅ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ 
ᖃᐅᔨᓴᖅᑕᐅᔪᒃᓴᑦ ᐃᓕᓐᓂᐊᒐᒃᓴᓄᑦ ᖃᐅᔨᓴᖅᑕᐅᒋᐊᓕᑦ ᐱᕙᓪᓕᐊᓂᕆᓂᐊᖅᑖ ᐅᖓᕙᕆᐊᖅᑕᐅᓯᒪᔪᖅ 
ᓇᓗᓇᐃᖅᑕᐅᓯᒪᕗᖅ ᐃᓚᖃᕋᔭᖅᐳᕐᓗ ᑐᑭᓯᒋᐊᒐᒃᓴᓂᒃ ᐅᖓᕙᕆᐊᕈᑕᐅᓕᓲᑦ ᓴᖅᑭᓲᑦ ᐃᒥᐊᓗᖕᒧᑦ 
ᐃᔅᓴᒃᑕᐅᓯᒪᔪᓄᑦ.  
 
ᐅᑭᐅᖅ ᐱᖓᔪᖓᓐᓂ, ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᑦ ᐃᓗᓕᖅᑕᕆᔭᐅᕗᖅ ᓯᖓᐃᒋᔭᐅᔪᑦ−ᓄᑕᖅᑲᑦ, ᓴᖅᑭᖦᖢᒋᑦ 
ᐃᒥᐊᓗᖕᒧᑦ ᐃᔅᓴᒃᑕᐅᓂᕐᒧᑦ ᓄᖅᑲᕈᑎᒃᓴᑦ ᐃᑲᔪᕐᓗᒋᓪᓗ ᐃᓚᒌᑦ ᕿᑐᕐᖓᓖᑦ ᐊᔪᕈᑎᓕᖕᓂᒃ − ᑲᒪᒋᓗᐊᕐᓗᒋᑦ 
ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᑦ. ᐱᕈᖃᑎᒌᓄᑦ ᐃᖅᑲᓇᐃᔭᖅᑎᑦ ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᓂᒃ ᐃᓕᓐᓂᐊᖅᓯᓐᓈᑦ 
ᑲᑎᒪᑎᑕᐅᓗᑎᒃ ᓯᓚᑦᑐᖅᓴᕐᕕᖕᒥ ᐃᓕᓐᓂᐊᖅᑎᓄᑦ ᐊᑎᓕᐅᖅᑕᐅᖃᑕᐅᓯᒪᔪᑦ ᐃᓗᐊᖅᓴᐃᔨᙳᕆᐅᖅᓴᔪᓄᑦ 
ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᓕᕆᓗᑎᒃ. 
ᐅᑭᐅᖅ ᑎᓴᒪᖓᓐᓂ, ᖃᐅᔨᓴᕐᓂᖅ ᐅᑎᕐᕕᐅᓲᖑᕗᖅ ᓇᓗᓇᐃᔭᕐᕕᐅᓪᓗᑎᒃ ᐱᕙᓪᓕᐊᓂᕐᒧᑦ ᑐᕌᖓᔪᓂᒃ 
ᖃᐅᔨᓴᖅᖢᑎᒃ ᐃᓚᒋᔭᐅᓪᓗᓂ ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᑦ ᐊᒻᒪ ᐃᓱᒪᓕᕆᓂᖅ. ᐱᒻᒪᕆᐅᓂᖓ 
ᑐᓐᓂᖅᑯᑕᐅᓵᖅᑐᑦ ᐱᕙᓪᓕᐊᓂᕆᔭᖏᑦ ᐃᓕᑦᑐᐃᑦᑐᓄᑦ ᐱᑕᖃᕆᐊᖃᕐᓂᖓᓗ ᐱᓕᕆᔨᒻᒪᕆᖕᒥᑦ 
ᐱᓕᕆᔾᔪᑎᑦ ᐊᒃᓱᕉᑕᐅᓲᑦ.    
 
ᐃᓱᒪᓕᕆᓂᖅ ᐱᔾᔪᑎᒋᓪᓗᒍ, ᐃᒥᐊᓗᖕᒧᑦ ᐃᔅᓴᒃᓯᒪᔪᓄᑦ ᐱᓕᕆᐊᒃᓴᖅᑕᖃᕈᓘᔭᕐᒪᑦ ᐊᒻᒪ ᐃᓅᑉ ᐱᔪᓐᓇᕐᓂᖓ 
ᐃᓕᓐᓂᐊᖅᑕᒥᓂᒃ ᐊᓂᒍᐃᔾᔮᙱᒃᑲᓗᐊᖅᐸᓪᓘᓐᓃᑦ.   ᐃᓗᐊᖅᓴᐃᔨᐅᓂᕐᒥ, ᐊᔪᕈᑎᓖᑦ ᐊᒥᓲᓂᖏᑦ 
ᐊᒃᑐᐃᔾᔪᑕᐅᑐᐃᓐᓇᕆᐊᖃᖅᐳᑦ ᐱᔪᓐᓇᕐᓂᕆᔭᖏᓐᓄᑦ ᓈᒻᒪᒃᑐᒦᑎᓐᓇᓱᖕᓂᐊᕐᓗᒍ ᐊᑭᒻᒪᑎᔭᐅᒋᐊᓕᖕᓄᑦ 
ᐱᓕᕆᐊᓄᑦ ᐊᒻᒪ ᐋᓐᓂᐊᕕᓕᐊᖅᓯᒪᔪᑦ ᐊᑦᑕᕐᓇᖅᑐᒧᐊᖅᑕᐃᓕᔾᔪᑎᓄᑦ.   
 
d. ᐃᓄᓕᕆᔨᓄᑦ ᐱᔭᕇᕈᓯᐊᑦ 
 
ᓄᓇᕗᒻᒥ ᓯᓚᑦᑐᖅᓴᕐᕕᖕᒥ ᐃᓕᓐᓂᐊᖅᑎᑦ ᐊᑎᓕᐅᖅᑕᐅᖃᑕᐅᓯᒪᔪᑦ ᐃᓄᓕᕆᔨᓄᑦ ᐱᔭᕇᕈᓯᐊᖅᑖᕋᓱᒃᑐᓄᑦ 
ᓇᓗᓇᐃᔭᕐᕕᐅᓲᖑᕗᑦ ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᓂᒃ ᖃᔅᓰᖅᓱᑲᓪᓚᒃᖢᑎᒃ ᐃᓕᓐᓂᐊᖅᑕᐅᔪᒃᓴᓂᒃ.   
 
ᐃᓱᒪᓕᕆᓂᖅ ᓇᓗᓇᐃᔭᖅᑕᐅᑎᓪᓗᒍ, ᐊᑕᐅᓯᖅ ᐃᓕᓐᓂᐊᖅᑕᐅᔪᖅ ᖃᕋᓴᖅ ᐱᕈᖅᐸᓪᓕᐊᑎᓪᓗᒍ 
ᐃᓚᓕᐅᔾᔭᐅᓯᒪᓪᓗᓂᓗ ᑖᒃᑯᓇᓂ ᑎᑎᕋᖅᓯᒪᔪᓂᒃ ᐊᒃᑐᐃᔾᔪᑕᐅᓲᑦ ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᑦ ᖃᕋᓴᒃᑯᑦ 
ᐊᓯᖏᓪᓗ ᐃᓕᓐᓂᐊᖅᑕᐅᔪᒃᓴᑦ ᐃᓱᒪᓕᕆᓂᕐᒥ ᐱᕙᓪᓕᐊᔪᓕᕆᓂᖅ ᐊᒻᒪ ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᑦ 
ᐃᓚᓕᐅᔾᔭᐅᓯᒪᓪᓗᓂ ᑖᒃᑯᓇᓂ ᐃᓕᓐᓂᐊᖅᑕᐅᔪᒃᓴᓂᒃ ᒪᓕᒃᖢᒋᑦ ᐊᒃᑐᐃᔾᔪᑕᐅᓲᑦ ᓄᑕᖅᑲᑦ 
ᐱᕈᖅᐸᓪᓕᐊᑎᓪᓗᒋᑦ. 
 
ᐃᓱᒪᓕᕆᓂᖅ ᐱᓕᕆᐊᖑᕙᓪᓕᐊᑎᓪᓗᒍ, ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᑦ ᓇᓗᓇᐃᖅᑕᐅᓲᖑᕗᖅ ᑖᒃᑯᓇᓂ 
ᐃᓕᓐᓂᐊᒐᒃᓴᓂᒃ ᐃᓕᓐᓂᐊᖅᑏᓪᓗ ᑐᓴᖅᑎᑕᐅᒃᑲᓐᓂᖅᖢᑎᒃ ᐊᒃᑐᐃᔾᔪᑕᐅᓲᓂᒃ ᐱᕈᖅᐸᓪᓕᐊᓂᖓᓂᒃ ᐊᒻᒪᓗ 
ᓈᒻᒪᒃᑐᓂᒃ ᐱᓕᕆᔾᔪᑎᓂᒃ. 
 
ᐊᒻᒪ ᓱᓕ, ᐃᖃᓗᖕᓂ ᐃᓕᓐᓂᐊᖅᑕᐅᔪᒃᓴᑦ ᑕᒪᑐᒪᓂ ᐊᕐᕌᒍᒥ, ᐃᓕᓐᓂᐊᖅᑎᑦ ᐊᑐᐃᓐᓇᕈᕐᕕᐅᓚᐅᖅᐳᑦ 
ᐅᓪᓗᕐᒥ ᐊᑕᐅᓯᕐᒥᒃ ᐱᓕᒻᒪᒃᓴᖅᑎᑕᐅᓪᓗᑎᒃ ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᓂᒃ ᑭᒡᒐᖅᑐᐃᔨᓂᒃ 
ᐱᕈᖃᑎᒌᒃᑯᓐᓂᙶᖅᑐᓂᒃ.  ᑖᓐᓇ ᐃᓕᓐᓂᐊᖅᓯᓐᓈᑦ ᑲᑎᒪᓂᖅ ᐃᓚᖃᓚᐅᖅᐳᖅ ᓇᓗᓇᐃᔭᕐᕕᒋᓪᓗᒋᑦ 
ᐃᓕᓐᓂᐊᖅᑎᑦ ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᓄᑦ ᐃᓅᓯᓕᒫᖏᓐᓄᑦ ᐊᒃᑐᐊᓂᕆᓲᖏᓐᓂᒃ.  ᐃᒥᐊᓗᖕᒧᑦ 
ᐃᔅᓴᒃᑕᐅᓯᒪᔪᓄᑦ ᐊᒃᑐᐃᔾᔪᑕᐅᓲᓂᒃ ᑕᕐᕆᔭᖅᑎᑕᐅᓚᐅᖅᐳᑦ ᐅᖃᓪᓚᒍᓐᓇᖅᑎᑕᐅᓚᐅᖅᖢᑎᒡᓗ 
ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᑦ ᑭᓲᖕᒪᖔᑦ ᖃᓄᕐᓗ ᐊᒃᑐᐃᔪᓐᓇᕐᒪᖔᑦ ᓄᑕᕋᕐᒥ ᐃᓐᓇᕈᕋᓱᖕᓂᖓᓄᑦ ("ᓄᑕᖅᑲᑦ 



ᐃᓐᓇᕈᖅᑎᓪᓗᒋᑦ").  ᐱᕈᖃᑎᒌᒃᑯᓐᓄᑦ ᑭᒡᒐᖅᑐᖅᑏᑦ ᐊᑐᐃᓐᓇᕈᖅᑎᑦᑎᓚᐅᕐᒥᔪᑦ ᐊᑲᐅᓛᓂᒃ ᐱᓕᕆᔾᔪᑎᒃᓴᓂᒃ 
ᐱᓕᕆᖃᑎᖃᕐᓂᐊᓕᕌᖓᑕ ᓄᑕᖅᑲᓂᒃ ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᓂᒃ.  
 
ᒫᓐᓇ ᐃᓄᓕᕆᔨᒃᑯᓐᓄᑦ ᐃᓕᓐᓂᐊᖅᑕᐅᔪᒃᓴᑦ ᐱᓕᕆᔪᑦ ᖃᐅᔨᒪᓕᕈᒪᓪᓗᑎᒃ ᖃᓄᖅ ᐱᕈᖃᑎᒌᒃᑯᓐᓄᑦ 
ᐃᖅᑲᓇᐃᔭᖅᑎᑦ ᐊᑐᐃᓐᓇᕈᖅᑎᑦᑎᔪᓐᓇᕐᒪᖔᑕ ᐱᓕᒻᒪᒃᓴᕈᑎᒃᓴᓂᒃ ᐊᒻᒪ ᑐᑭᓯᒋᐊᕈᑎᒃᓴᓂᒃ 
ᐃᓕᓐᓂᐊᖅᑎᑦᑎᔾᔪᑎᒋᕙᒃᑕᓕᒫᑦᑎᓐᓄᑦ ᑖᒃᑯᓂᖓ ᐱᔾᔪᑎᓕᖕᓄᑦ.    
 
ᑭᖑᓪᓕᖅᐹᖅ, ᓄᓇᕗᒻᒥ ᓯᓚᑦᑐᖅᓴᕐᕕᖕᒥ ᐃᓕᓐᓂᐊᖃᑕᐅᔪᖅ ᐊᑎᓕᐅᖅᑕᐅᖃᑕᐅᓚᐅᖅᐳᖅ 
ᐃᓄᓕᕆᔨᙳᕆᐅᖅᓴᔪᑦ ᐃᓕᓐᓂᐊᖅᑎᓄᑦ ᐊᓂᒍᐃᕙᓪᓕᐊᓕᖅᖢᓂᓗ ᐊᔪᕈᓐᓃᖅᓴᕐᓂᕆᔭᖓᓂᒃ 
ᐱᕈᖃᑎᒌᒃᑯᓐᓂ.  ᑖᓐᓇ ᐃᓕᓐᓂᐊᖅᑎ ᑐᓴᖅᑎᑦᑎᓛᖅᑐᖅ ᖃᐅᔨᓚᐅᖅᑕᒥᓂᒃ ᐃᓕᓐᓂᐊᕐᕕᖕᒥ 
ᐃᓕᓐᓂᐊᖃᑎᒥᓄᑦ. 
 
e. ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᑦ ᐃᓚᓕᐅᔾᔭᐅᓯᒪᙱᑉᐸᑦ ᐃᓕᓐᓂᐊᖅᑕᐅᔪᒃᓴᓄᑦ, ᖃᖓᓕ ᑕᒪᓐᓇ 

ᐱᒋᐊᖅᑕᐅᓛᕐᒪᑦ? 
 
ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᑦ ᑐᑭᓯᒋᐊᒐᒃᓴᑦ ᐃᓚᓕᐅᔾᔭᐅᓯᒫᓂᓕᖅᑐᖅ ᐃᓕᓐᓂᐊᖅᑕᐅᔪᒃᓴᓄᑦ ᑕᒪᐃᓐᓄᑦ 
ᑎᓴᒪᑦ ᐃᓕᓐᓂᐊᖅᑕᐅᔪᒃᓴᓄᑦ.  
 
ᖁᔭᓐᓇᒦᒃ, ᐅᖃᖅᑎᑦᑎᔨ. 
 


